
2022 йил ноябрь ойининг 25 куни, Тошкент вилояти жиноят ишлари бўйича Олмалиқ шаҳар судининг очиқ сайёр суд мажлиси Олмалиқ шаҳар Ибн Сино маҳалла фуқаролар йиғини биносида, судья Л.Обидовнинг раислигида, судья ёрдамчиси О.Абдувалиев ва А.Қаршибоевларнинг котиблигида, тарафлардан- давлат айбловчиси Олмалиқ шаҳар прокурорининг катта ёрдамчиси Н.Абдуллаев ва ёрдамчиси А.Туйчиев, судланувчи А.Нарзиев ҳамда унинг қонуний ҳуқуқ ва манфаатларини ҳимоя қилган ҳимоячи-“Fayzsher” адвокатлик бюроси адвокати Д.Файзиевларнинг иштирокида, Нарзиев Акмал Бахшиллаевичга нисбатан бўлган 1-1111-2201/198-сонли жиноят ишини кўриб чиқди. Иш ҳужжатларига кўра:
Нарзиев Акмал Бахшиллаевич (Narziyev Akmal Baxshillayevich, AB8832866), 1980 йил 26 январда Бухоро вилояти, Ғиждувон туманида туғилган, миллати ўзбек, Ўзбекистон фуқароси, маълумоти ўрта-махсус, оилали, 2 нафар фарзанди бор, якка тартибда тадбиркорлик фаолияти билан шуғулланади, муқаддам судланмаган, Бухоро вилояти, Ғиждувон тумани, Шокиробод маҳалласи, 49/2-уйда яшайди, иш бўйича “гаров” эҳтиёт чораси қўллланилган, айблов хулосаси нусхасини 2022 йил 4 сентябрь куни олган,
Ўзбекистон Республикаси ЖКнинг 1861-моддаси 2-қисми “а,б” бандлари билан айбланган.
Суд, судланувчи ва гувоҳларнинг кўрсатувларини тинглаб, кўрсатувларни ўқиб эшиттириб, жиноят иши ҳужжатларини ўрганиб чиқиб ва ишда мавжуд бўлган далилларга баҳо бериб, қуйидагиларни

А Н И Қ Л А Д И:

А.Нарзиев якка тартибда тадбиркорлик фаолияти билан шуғулланиб келиб, ноқонуний йўллар билан моддий бойлик орттириш мақсадида, дастлабки тергов жараёнида аниқлашнинг имкони бўлмаган шахс билан олдиндан жиноий тил бириктириб, бир гуруҳ бўлиб, 
2022 йил 17 май кунидан 18 май кунига қадар бўлган вақт оралиғида, айланма йўллар орқали қонунга хилоф равишда Ўзбекистон Республикасига олиб кирилган, хорижда ишлаб чиқарилган кўп миқдордаги “Milano London” ва “Milano Tech Lok” номли тамаки маҳсулотларини Бухоро вилоятига олиб бориб сотиш мақсадида, Ш.Зайниевни 1.800.000 сўм миқдорида йўл кира ҳақини бериш эвазига такси сифатида ёллаб, Ш.Зайниевнинг бошқарувидаги Д.Болтаевга тегишли “ISUZU NQR 71PL” русумли, давлат рақам белгиси 80Т354РА бўлган юк автомашинасига 14.500 (ўн тўрт минг беш юз) қути “Milano London” ва 3.500 (уч минг беш юз) қути “Milano Tech Lok” номли тамаки маҳсулотларини орттириб, тамаки маҳсулотларини қонунга хилоф равишда муомалага киритиб, Ш.Зайниев ушбу тамаки маҳсулотларини Наманган вилоятидан Бухоро вилоятига олиб кетаётган вақтида Оҳангарон тумани “Чинор” ЙПХ масканида давлат божхона қўмитаси ходимлари томонидан ўтказилган тадбир давомида ашёвий далиллар билан ушланган.
“Valution” МЧЖнинг 2022 йил 23 майдаги 145-ОБ-сонли баҳолаш ҳисоботига кўра, Ш.Зайниевдан ашёвий далил сифатида вақтинча сақловга олинган тамаки маҳсулотларнинг умумий қиймати 
126.000 000 сўмни яъни, кўп микдорни ташкил қилган.
“Ўзбекистон илмий-синов ва сифат назорати маркази” “UZTest” ДМ Бекобод филиалининг 2022 йил 23 майдаги 89-сонли хулосасига кўра, олинган тамаки маҳсулотлари Ўзбекистон Республикаси Вазирлар Маҳкамасининг 200-сонли қарори билан тасдиқланган Низомнинг 
13-бандига кўра, мажбурий тартибда йўқ қилиб ташланиши лозим бўлган маҳсулотлар туркумига киришлиги маълум қилинган.  
Шунингдек, Ўзбекистон Республикаси Вазирлар Маҳкамасининг 1996 йил 14 августдаги "Ўзбекистон Республикасида тамаки маҳсулотлари ва алкоголли ичимликларга акциз маркаларни қўллаш тартиби тўғрисида"ги 285-сонли қарорига мувофиқ ишлаб чиқилиб, Адлия вазирлиги томонидан 1997 йил 7 январда 589-сон билан давлат руйхатидан ўтказилган Йўриқноманинг 3-бандида, 01.10.1996 йилдан бошлаб, Ўзбекистон Республикасида ишлаб чиқарилаётган ва унинг ҳудудига олиб келинаётган тамаки маҳсулотлари ва алкоголли ичимликларни, белгиланган намунадаги акциз маркалари билан мажбурий маркалаш жорий этилиб, уларни Ўзбекистон Республикаси ҳудудига олиб кириш, акциз маркалар ёпиштирилмаган ҳолда ташиш, сақлаш ва сотиш тақиқланиши қайд этилган.
Суд мажлисида судланувчи тариқасида сўроқ қилинган А.Нарзиев айбига тўлиқ иқрорлик билдириб, ўз кўрсатувида, Бухоро вилояти, Ғиждувон туманидаги бозорда озиқ-овқат маҳсулотлар савдоси билан шуғулланиб келиши, 2022 йил тахминан 17-18 май кунлари бозорда юрган вақтида, таниш юк ташувчи киракашлардан водий вилоятлардан “Milano” номли сигареталарни олиб келиб сотишаётгани, фойдаси яхши бўлаётганлигини эшитгани, у ҳам сигарета сотиб фойда олишни ўйлаб, киракашлардан ушбу сигареталарни қаердан ва кимдан олишаётганлигини сўрагани, шунда ўша киракаш ҳайдовчилардан бири унга Наманган вилоятида яшовчи нотаниш бўлган шахсни телефон рақамини беришгани, у шу куни ушбу телефон рақами орқали ушбу номаълум шахсга қўнғироқ қилиб, “Milano” номли тамаки маҳсулотларининг нархини сўраб, нархи тўғри келса сотиб олиши мумкинлигини айтгани, ушбу шахс сигареталарни ҳар бир донасини улгуржи нархда 3.500 сўмдан келишиб, шунда жами 36 та картон каропкада, жами донаси 18.000 та бўлишини айтиб, умумий нархда 63.000.000 сўмга сотишга келишгани, шунда у ушбу пулларни йўловчи енгил автомашиналар орқали бериб юборишини айтгани, у шу куннинг ўзида 63.000.000 сўм миқдордаги пулларни олиб, нотаниш киракаш такси орқали бериб юборгани, тахминан 10 соатдан сўнг, ушбу тамаки маҳсулотларини бериб юборадиган шахс унга қўнғироқ қилиб, жами 63.000.000 сўм пулларни олганлигини, юкни ким орқали бериб юборишни сўрагани, у пулларни беришдан олдиндан юк ташиш фаолияти билан шуғулланувчи таниши Ш.Зайниев бошқарувидаги “ISUZU NQR 71PL” русумли, давлат рақами 80Т354РA бўлган юк машинасида водийга кетаётганлиги сабабли, унга Наманган вилоятидан 36 дона каропкада тамаки маҳсулотлари чиқиши, шуни олиб келиб берса ҳар бир каропка учун 50.000 минг сўмдан жами 1.800.000 сўмга беришини айтгани ва Ш.Зайниев уни таклифига рози бўлгани сабабли у Наманган вилоятидаги номаълум шахсга ушбу юкларни Наманган вилояти, Наманган шаҳрида жойлашган бозорни ичида бўлган Ш.Зайниевнинг бошқарувидаги “ISUZU NQR 71PL” русумли, давлат рақами 80Т354РA бўлган юк машинасига юклаб юборишини, ўзи Бухоро вилоятида кутиб олишини айтгани, шунда ушбу номаълум шахс рози бўлгани, орадан бир оз вақт ўтгач, ҳайдовчи Ш.Зайниев унга қўнғироқ қилиб, номаълум шахсдан тамаки маҳсулотларини қабул қилиб олиб, бошқарувидаги “ISUZU NQR 71PL” русумли юк машинасига юкланганлигини айтгани, у Ш.Зайниевга юкларни Бухоро вилоятига олиб келганидан сўнг унга телефон қилишни айтгани, орадан кўп вақт ўтмасдан, Ш.Зайниев унга қўнғироқ қилиб, тамаки маҳсулотларини олиб келаётган вақтида Тошкент вилояти, Оҳангарон туманидаги “Чинор” ЙПХ масканида Божхона ходимлари томонидан ушланганлигини маълум қилиб, юкни ҳужжатларини олиб келишни сўрагани, унга юкларни ҳужжатлари йўқлигини айтиб телефонини ўчириб қўйгани, орадан бир неча кун ўтгач, қариндоши Ж.Суннатов билан кўчада юрган вақтларида ҳайдовчи Ш.Зайниевни Ғиждувон туманида кўриб қолшгани, шунда Ш.Зайниевдан тамаки маҳсулотлари нима бўлганлигини сўраганида у тамаки маҳсулотларининг ҳужжатлари бўлмагани сабабли Тошкент вилояти Божхона бошқармаси ходимлари олиб қолишганлиги, агар уни гапларига ишонмаса ўша жойга олиб бориб кўрсатиши мумкинлигини айтгани, шунда Ш.Зайниевнинг гапларига ишонч ҳосил қилиш учун Ж.Суннатов ва Ш.Зайниевлар билан биргаликда Тошкент вилояти Божхона бошқармасига келишгани, лекин ичкарига киришга қўрқиб, қайтиб Бухоро вилоятига кетишгани, бохона ходимлари томонидан Ш.Зайниевдан олинган “Milano” номли тамаки маҳсулотлари ҳақиқатдан ҳам унга тегишли бўлгани, ушбу тамаки маҳсулотларини Наманган вилоятидаги нотаниш шахсдан 63.000.000 сўмга сотиб олгани, унга ушбу сигарета маҳсулотларини бериб юборган шахснинг исм-фамилияси ёки қаерда яшашлигини билмаслиги, май ойида бир марта телефонда гаплашгани, шунда ўша одамга юборган тамаки маҳсулотларини божхона ходимлари ушлашганлигини айтганида у “бу билан мени ишим йўқ, менга бошқа телефон қилма”-деб айтгани, шундан кейин у одам билан бошқа гаплашмагани, телефон рақами ҳам ўчиб кетгани, дастлаб ушбу тамаки маҳсулотларини ҳужжатлари йўқлигидан хабари бўлмагани, лекин тамаки маҳсулотларини бериб юборган одамдан ҳужжатларини сўраганида, у “бу тамакиларни акциз маркаси бор, уларга ҳеч қандай ҳужжат керак эмас”-деб айтгани учун уни гапларига ишонгани, бу тамаки маҳсулотларига қариндоши Ж.Суннатовнинг ҳам ҳеч қандай алоқаси йўқлиги, ҳозирда қилмишидан чин кўнгилдан пушаймонлиги, бу ҳолат бошқа такрорланмаслиги, оиласининг ягона боқувчиси эканлигини билдириб, унга озодликдан маҳрум қилиш билан боғлиқ бўлмаган енгилроқ жазо тайинлашни сўради.
Судланувчи А.Нарзиев ўз айбига тўлиқ иқрор бўлиб кўрсатув берган бўлса-да, унинг айби суд мажлисида текширилган ва тўпланган далиллар билан ҳам ўз исботини тўлиқ топади.
Жумладан, суд мажлисида гувоҳ тариқасида сўроқ қилинган Ш.Зайниевнинг, Д.Болтаевга тегишли “ISUZU NQR 71PL” русумли, давлат рақам белгиси 80Т354РА бўлган юк автомашинасини бошқариш фаолияти билан шуғулланиб келишлиги, ушбу юк автомашинасида фуқаролар билан оғзаки келишувга асосан юкларини белгиланган манзилга ташиб беришлиги, 2022 йил 17 май куни Бухоро вилоятидан, Наманган вилоятига мармар тош етказиб бериш учун йўлга чиққани, 2022 йил 18 май куни Наманган вилоятига етиб бориб, белгиланган манзилга мармар тошларни тушургани, кейин Бухоро вилоятига бўш қайтмаслик учун Наманган шаҳрида жойлашган автотураргоҳга боргани, бундан олдин унга Ғиждувон туманида тадбиркорлик билан шуғулланувчи А.Нарзиев қўнғироқ қилиб, агар Наманган вилоятида бўлса унга тегишли юкни олиб келиб беришни, эвазига йўл кира ҳақини беришлигини айтгани, А.Нарзиевдан қанақа юки борлигини сўраганида у тамаки маҳсулотлари борлигини маълум қилгани, А.Нарзиевдан юкларни ҳужжатлари ҳақида сўраганида у юкларнинг барча ҳужжатлари жойида эканлигини айтгани, шундан кейин А.Нарзиев билан тамаки маҳсулотини 1.800.000 сўм эвазига Наманган вилоятидан Бухоро вилоятига етказиб беришни келишгани, шундан кейин Наманган шаҳридаги юк автомашиналари турадиган жойга бориб мижоз кутиб турган вақтида олдига ёши тахминан 45-50 ёшлар атрофидаги нотаниш шахс “Нексия” русумли автомашинасида келиб, А.Нарзиевга бериб юборадиган тамаки маҳсулотларини олиб келганлигини айтгани, шундан кейин у одам “Нексия” русумли автомашинаси юкхонасидан картон қутиларга жойланган тамаки маҳсулотларини тушуриб, унинг автомашинасига ортгани, ўша нотаниш шахсдан “тамаки маҳсулотларининг ҳужжатлари борми?”-деб сўраганида, у одам унга “бу тамаки маҳсулотлари Ўзбекиситонда ишлаб чиқарилган-ку, қанақа ҳужжат бўлади, ҳеч ким ҳужжат сўрамайди”-деб айтгани, шундан кейин уни гапларига ишониб, юкларни охиригача ортишга рози бўлгани, нотаниш одам юкларни ортиб бўлганидан кейин унга “йўл кира ҳақини Бухоро вилоятидаги харидор беради”-деб айтгани, шундан кейин у А.Нарзиевга қўнғироқ қилиб, юкларни олиб йўлга чиққанлигини маълум қилгани, шу орада Бухоро вилоятига кўк чой, бодом ҳамда краватларни етказиб бериш учун бошқа мижозлар ҳам келиб унга мурожаат қилишгани сабабли улар билан ҳам юкларни олиб бориш ҳақини келишиб, юкларни автомашинасига орттиргани, шундан кейин Бухоро вилоятига қараб йўлга чиққани, Тошкент вилояти, Оҳангарон тумани, Чинор ЙПХ масканига етган вақтида, постда хизмат олиб бораётган ЙПҲ инспекторлари уни тўхтатишгани, шу вақтда божхона органи ходимлари келиб, автомашинаси юкхонасини кўрсатишни сўрашгани, шундан кейин юкхонани очиб ходимларга кўрсатгани, ходимлар юкхонадаги тамаки маҳсулотларини кўриб, ҳужжатларини сўрашгани, уларга “ҳужжатлари йўқ, Наманган шаҳридан бериб юборган одам менга бу тамакилар Ўзбекистонда ишлаб чиқарилган, ҳеч қандай ҳужжат керак эмас деб айтди”-дегани, шундан кейин божхона ходимлари уни Тошкент вилоят Божхона бошқармасига олиб боришгани, шунда ходимлар юкхонада жами 14.500 қути “Milano London” ва 3.500 қути “Milano Tech Lock” номли тамаки маҳсулотлари борлигини аниқлаб, ашёвий далил тариқасида расмийлаштириб олишгани, сўнг божхона органи ходимларига тушунтириш хати ёзиб бергани, дастлабки тушунтириш ва сўроқ баённомаларида юкларни кимга олиб бориши кераклигини билмаслиги ҳақида маълум қилгани, кейинчалик Ғиждувон туманида юрган вақтида А.Нарзиев ва Ж.Суннатовлар уни олдига келиб, А.Нарзиев унга “Сен мени алдаяпсан, юкларни ўзинг сотиб юбориб, ёлғондан қўлга тушди деб айтяпсан”-деганидан кейин уларни Тошкент вилояти божхона бошқармасига олиб келгани, бошқарма биносига яқин келган вақтларида ходимларга қўнғироқ қилиб, “юкларни эгасини олиб келяпман, ташқарига чиқиб ушлаб олинглар”-деб айтгани, лекин А.Нарзиев бошқарма биносига кирмасдан қайтиб кетгани сабабли ходимлар уни ушлай олишмагани, шундан кейин дастлабки терговга қатнаб, юкнинг ҳақиқий эгаси ҳақида маълумот бергани, ушбу тамаки маҳсулотларини сотилишидан ҳеч қандай манфаати бўлмагани, А.Нарзиев билан бўлган оғзаки келишув асосидагина юкларни етказиб бермоқчи бўлгани, ушбу тамаки маҳсулотлари чет элда ишлаб чиқарилгани ва акциз маркаси йўқлигини билмаганлигини баён қилиб берган кўрсатуви билан;
-суд мажлисида гувоҳ тариқасида сўроқ қилинган Ж.Суннатовнинг, 2022 йил 18 май куни қариндоши А.Нарзиевни ёнида бўлганида у телефонда ким биландир гаплагани, кейин А.Нарзиев унга Ш.Зайниевнинг бошқарувидаги “ISUZU NQR 71PL” русумли, давлат рақам белгиси 80Т354РА бўлган юк автомашинасида олиб келаётган 63.000.000 сўмлик тамаки маҳсулотлари Оҳангарон тумани “Чинор” ЙПХ масканида давлат божхона қўмитаси ходимлари томонидан ушланганлигини айтгани, А.Нарзиев қариндоши бўлганлиги сабабли, унга “63.000.000 сўмга куйиб қолаверасанми, қани уни топайлик, ҳолатга ойдинлик киритиш мақсадида Шавкат билан учрашиб гаплашиб олайлик”-деб айтгани, орадан анча вақт ўтиб, кўчада А.Нарзиев билан юрганларида Ш.Зайниевни кўриб қолишгани, А.Нарзиев Ш.Зайниевдан “тамаки маҳсулотлари қани?”-деб сўрагани, у “тамаки маҳсулотларининг ҳужжатлари бўлмагани сабабли Тошкент вилояти Божхона бошқармаси ходимлари олиб қолишди, ишонмасанг ўзим шу жойга олиб бориб кўрсатаман”-деб айтгани, шундан кейин, орадан бир оз вақт ўтгач Ш.Зайниевнинг гапига ишонч ҳосил қилиш учун биргаликда Тошкент вилояти Божхона бошқармасига келишгани, лекин ичкарига киришга қўрқиб, Ш.Зайниевнинг гапига ишониб Бухоро вилоятига қайтиб кетишгани, А.Нарзиев 63.000.000 сўмга тамаки маҳсулотларини сотиб олиши ҳақида дастлаб у билан келишмагани, бундан тамаки маҳсулотлари қўлга тушганидан кейин хабар топгани, А.Нарзиев унга қариндош бўлгани сабабли у билан бирга Тошкент вилояти божхона бошқармасига келиб кетгани, Наманган вилоятидаги тамаки маҳсулотларини юборган шахсни ҳам танимаслиги, у билан умуман гаплашмаганлигини баён қилиб берган кўрсатуви билан;
-судланувчи ва суд иштирокчиларининг розилиги билан ўқиб эшиттирилган гувоҳ Н.Набиев ва Б.Исмоиловларнинг дастлабки терговда берган кўрсатувлари билан; 
Бундан ташқари, суд судланувчи А.Нарзиевнинг мазкур жиноятни содир этганликдаги айби, ўзининг кўрсатувларидан ташқари, жиноят иши ҳужжатларидаги билдиргилар, тезкор тадбир ўтказиш, автотранспорт воситасидаги буюмларни кўздан кечириш ҳақида буённома, транспорт воситасини кўздан кечириш ва аниқланган ашёларни санаш ва олиб қўйиш ҳақида баённома, унга илова қилинган фотожадвал, тамаки маҳсулотларини махсус сақловга топшириш ва қабул қилиш ҳақида далолатнома, “Ўзбекистон илмий-синов ва сифат назорати маркази” “UZTest” ДМ Бекобод филиалининг 89-сонли хулосаси, “Valuation” МЧЖнинг 2022 йил 23 майдаги товар-моддий бойликларнинг баҳоси бўйича ҳисоботи, тушунтириш хатлари, сўроқ қилиш ва юзлаштириш ҳақидаги баённомалар ҳамда иш бўйича тўпланган бошқа объектив далиллар йиғиндиси билан ўз тасдиғини тўлиқ топган деб ҳисоблайди.
Суд, судланувчи А.Нарзиевнинг жиноий ҳаракатлари квалификациясига юридик баҳо бериб, дастлабки тергов органи томонидан унинг “бир гуруҳ шахслар билан олдиндан тил бириктириб, кўп миқдордаги тамаки маҳсулотларини қонунга хилоф равишда муомалага киритиш”да ифодаланган ҳаракатлари Ўзбекистон Республикаси ЖКнинг 1861-моддаси 2-қисми “а,б” бандлари билан тўғри квалификация қилинган деб ҳисоблайди.
Суд, судланувчи А.Нарзиевга жазо тайинлашда Ўзбекистон Республикаси ЖКнинг 54-моддасида белгиланган қоидаларга мувофиқ жиноятнинг хусусияти ва ижтимоий хавфлилик даражасини, А.Нарзиевнинг шахсини ҳамда жазони енгиллаштирувчи ва оғирлаштирувчи ҳолатларни ҳисобга олади.
Суд, судланувчи А.Нарзиевни айбига тўлиқ иқрор бўлганлигини, қилмишидан чин кўнгилдан пушаймон эканлигини, унинг шахсини, оилавий ва моддий шароитини, муқаддам судланмаганлигини Ўзбекистон Республикаси ЖКнинг 55-моддасига асосан жазони енгиллаштирувчи ҳолатлар деб, жиноятни ғараз ва паст ниятларда содир этганлигини Ўзбекистон Республикаси ЖКнинг 56-моддасига асосан жазони оғирлаштирувчи ҳолат деб баҳолайди.
Суд, судланувчи А.Нарзиевга жазо тури ва миқдорини тайинлашда содир этилган жиноятнинг ижтимоий хавфлилик даражасини эътироф этган ҳолда, шу билан биргаликда Ўзбекистон Республикаси Жиноят кодексининг 7,8-моддаларида кўрсатиб ўтилган одиллик ва инсонпарварлик тамойиллари, шунингдек Ўзбекистон Республикаси Олий суди Пленумининг 2006 йил 3 февралдаги “Судлар томонидан жиноят учун жазо тайинлаш амалиёти тўғрисида”ги 1-сонли Қарори талабларидан келиб чиқиб, судланувчи А.Нарзиевни айбига иқрорлигини, қилмишидан пушаймонлигини, оилавий ва моддий шароитини, муқаддам судланмаганлигини инобатга олиб, ушбу ҳолатларни у содир этган жиноятнинг ижтимоий хавфлилик даражасини жиддий камайтирувчи ҳолатлар деб эътироф этиб, А.Нарзиевни жамиятдан ажратмаган ҳолда қайта тарбиялаш мумкин деган қатъий тўхтамга келиб, унга нисбатан Ўзбекистон Республикаси ЖКнинг 57-моддасини қўллаб, унинг ҳаракатлари талқин этилаётган Ўзбекистон Республикаси ЖКнинг 1861-моддаси 2-қисми санкциясида назарда тутилган жарима жазосининг энг кам қисмидан ҳам камроқ миқдорда жарима жазоси тайинлашни лозим топади.
Шу билан бирга суд, Ўзбекистон Республикаси Олий суди Пленумининг 2006 йил 3 февралдаги 1-сонли “Судлар томонидан жиноят учун жазо тайинлаш амалиёти тўғрисида”ги Қарорининг 
16-банди, яъни “Судлар шуни назарда тутишлари керакки, жарима тариқасидаги жазо тайинланганда ҳукмнинг қарор қисмида жарима миқдори билан бир қаторда унинг жиноят содир этилган вақтдаги базавий ҳисоблаш миқдоридан келиб чиқиб ҳисобланган, пул бирлигида ифодаланган жами суммаси ҳам кўрсатилиши лозим”-деган талаблари асосида жарима миқдорини жиноят содир этилган даврда-2022 йил май ойида Ўзбекистон Республикаси бўйича амалда бўлган базавий ҳисоблаш миқдоридан, яъни 270.000 сўмдан келиб чиққан ҳолда белгилашни мақсадга мувофиқ деб ҳисоблайди.
Шунингдек, суд Ўзбекистон Республикаси ЖПКнинг 211-моддасига мувофиқ, жиноят иши юзасидан ашёвий далил деб эътироф этилган ашёларнинг кейинги тақдирини муҳокама қилиб, жиноят иши бўйича ашёвий далил деб эътироф этилган ва сақлаш учун Тошкент туманидаги “Marifat Invest Lux” МЧЖга топширилган жами 14.500 (ўн тўрт минг беш юз) қути “Milano London” ва 3.500 (уч минг беш юз) қути “Milano Tech Lok” номли тамаки маҳсулотларини тегишли тартибда йўқ қилишни лозим топади.
Юқоридагиларга кўра ҳамда Ўзбекистон Республикаси ЖПКнинг 454-457, 460, 462-463, 465-468, 471-472-моддаларига амал қилиб, суд

Ҳ У К М   Қ И Л А Д И:

Нарзиев Акмал Бахшиллаевич (Narziyev Akmal Baxshillayevich), Ўзбекистон Республикаси ЖКнинг 1861-моддаси 2-қисми “а,б” бандларида назарда тутилган жиноятни содир этганликда айбли деб топилсин ва унга шу модда билан ЖКнинг 57-моддасини қўллаб, базавий ҳисоблаш миқдорининг 350 (уч юз эллик) баравари миқдорида, яъни 94.500.000 (тўқсон тўрт миллион беш юз минг) сўм жарима жазоси тайинлансин.
Жарима давлат фойдасига ундирилсин.
А.Нарзиевга нисбатан танланган “гаров” эҳтиёт чораси ҳукм қонуний кучга киргач бекор қилинсин ва гаров сифатида олиниб, Тошкент вилоят ИИБ Тергов бошқармасининг Тошкент шаҳар Марказий банк ҲККМдаги депозит ҳисоб рақамида сақланаётган 6.000.000 сўм пуллар гаровга қўювчи А.Нарзиевга қайтарилсин.
Ҳукм қонуний кучга киргач, жиноят иши юзасидан ашёвий далил деб эътироф этилган ва сақлаш учун Тошкент туманидаги “Marifat Invest Lux” МЧЖга топширилган жами 14.500 (ўн тўрт минг беш юз) қути “Milano London” ва 3.500 (уч минг беш юз) қути “Milano Tech Lok” номли тамаки маҳсулотлари тегишли тартибда йўқ қилинсин.
[bookmark: _GoBack]Ҳукм устидан тарафлар ҳукм эълон қилинган кундан эътиборан йигирма сутка ичида, судланувчи эса ҳукм нусхасини олган кундан эътиборан шу муддат ичида Тошкент вилоят суди жиноят ишлари бўйича судлов ҳайъатига апелляция тартибида шикоят бериши ёки протест билдириши мумкин.

Раислик қилувчи:				 (имзо)			Л.Обидов

Нусхаси аслига тўғри:

